
ТОВЧИЛСОН ҮГИЙН ЖАГСААЛТ 
 

ИНБ Иргэний нийгмийн байгууллага 
ОУБ Олон улсын байгууллага 
ЗГ Засгийн газар 
ОНХС Орон нутгийн хөгжлийн сан 
ЭХЗБ Эгэх хариуцлагын зарчмыг баримтлах 

ХӨГЖЛИЙН ТӨЛӨӨХ ЭГЭХ ХАРИУЦЛАГА: ИРГЭНИЙ 
НИЙГМИЙН САНААЧИЛГА 

 

ҮНДЭСЛЭЛ  
Иргэний нийгэм нь ардчилсан тогтолцооны амин чухал бүрэлдэхүүн хэсэг бөгөөд ардчилал, 
хүний эрх, эрх чөлөөг хамгаалах, нийгмийн шударга ёсыг хангах, тулгуур багана билээ. 
Сайн дураараа эвлэлдэн нэгдэж, нийтийн ашиг сонирхол, сайн сайхны төлөө үйл 
ажиллагаа явуулдаг хараат бус, хүчирхэг, иргэний нийгэм хөгжсөн цаг дор  тогтвортой, 
хүртээмжтэй ардчилсан тогтолцоо бэхжих үндэс суурь бүрддэг. 
Иргэдийн идэвхтэй оролцоог хангаж, төрийн бодлого, шийдвэр, түүний хэрэгжилт, үр дүнд 
хяналт тавих, хүний эрх, шударга ёсыг хамгаалах гол механизм нь иргэний нийгэм болон 
хэвлэл мэдээлэл мөн. 

Монголын иргэний нийгэм амжилт, ололт, сорилт бэрхшээл бүхий он  жилүүдийн явцад 
ардчиллын хөгжлийг даган төлөвшиж, идэвхтэй хөгжиж ирлээ. Бидний үйл ажиллагаа шинэ 
шатанд гарч  өнөөдөр ил тод байдал, хариуцлагатай засаглалыг бэхжүүлэх, санхүүгийн 
тогтвортой байдлыг эрэлхийлэх, төр, хувийн хэвшил, хэвлэл мэдээллийн байгууллагуудтай 
хамтын ажиллагаагаа өргөжүүлж байна.  

Цаашид нийгмийн шударга ёсыг бэхжүүлэх, авлигын эсрэг үйл ажиллагааг улам бүр 
идэвхижүүлэх, байгаль орчин, уур амьсгалын өөрчлөлтийн тулгамдсан асуудлуудыг 
шийдвэрлэх, орхигдсон бүлгүүдийн эрхийг хамгаалах, нийгмийн инноваци, цахим оролцоог 
хөгжүүлэх, энх тайван, аюулгүй байдлыг бэхжүүлэхэд бодит хувь нэмрээ оруулах шинэ цаг 
үеийн босгонд бид тулж иржээ. 

Иймээс иргэний нийгмийн байгууллагуудын хариуцлагатай, ил тод, үр нөлөөтэй үйл 
ажиллагааг улам бататгах зорилгоор "Хөгжлийн төлөөх эгэх хариуцлага: Иргэний нийгмийн 
санаачилга" баримт бичгийг боловсруулсан болно.  

“Хөгжлийн төлөөх хариуцлага: иргэний нийгмийн санаачилга” баримт бичгийг дараах 
үндэслэл, шаардлагад тулгуурлан боловсруулав: 

1. Нийгмийн итгэлцлийг нэмэгдүүлэх шаардлага: Олон нийт, төр, хувийн хэвшил 
болон бусад талуудын зүгээс ИНБ-уудын үйл ажиллагаанд итгэх итгэлийг 
нэмэгдүүлэх нь иргэний нийгмийн тогтвортой байдлыг хангах үндэс суурь болно; 

2. Иргэний оролцоог идэвхжүүлэх хэрэгцээ: ИНБ-ууд иргэдийн дуу хоолойг 
бодлогын түвшинд хүргэж, иргэдийн оролцоог нэмэгдүүлснээр ил тод, 
хариуцлагатай байдлыг нэмэгдүүлэхэд чухал үүрэг гүйцэтгэдэг; 

3. Засаглал, ил тод байдал, хариуцлагын хэм хэмжээг бэхжүүлэх шаардлага: 
Иргэний нийгэм нь  төр, иргэний хооронд гүүр болж ардчилсан засаглалыг 
хөгжүүлэх, төрийн ил тод байдал, хариуцлагыг нэмэгдүүлэх гол хүчин зүйл болдог. 
Өнөөдөр төрд хяналт тавих, бодлогын өөрчлөлтөд нөлөөлөх үүрэг нь улам бүр 
чухалд тооцогдох болов;  

4. Тогтвортой хөгжлийн зорилтыг хэрэгжүүлэхэд хувь нэмэр оруулах үүрэг: 

Монгол Улс НҮБ-ын Тогтвортой хөгжлийн зорилтуудыг хэрэгжүүлэх амлалтаа 
биелүүлэхэд түншлэл, нийгмийн эгэх хариуцлагыг үр дүнтэй хэрэгжүүлэх замаар 
хөгжлийн бодит үр дүнд хувь нэмэр оруулах боломжтой; 

5. Олон улсын туршлага, чиг хандлагад нийцэх хэрэгцээ: Азийн болон бусад бүс 
нутгийн орнуудын ИНБ-ууд хариуцлагын зарчмуудыг жишгийг харгалзан үйл 
ажиллагаагаа сайжруулж буй жишээг Монгол Улсад нутагшуулах шаардлагатай 
байна. 
 

Иргэний нийгмийн хариуцлагатай байдлыг бэхжүүлснээр:   
● Нийгэмд шударга ёсыг тогтоож, авлигыг бууруулна;   
● Иргэдийн оролцоог нэмэгдүүлж, шийдвэр гаргах үйл явцад нөлөөлнө; 
● Ардчиллыг хөгжүүлж, төрийн үйл ажиллагааг хянахад тусална;   
● Тогтвортой хөгжилд хувь нэмэр оруулж, байгаль орчныг хамгаалах боломжийг 

олгоно.   

Энэхүү баримт бичиг нь иргэдийн оролцоонд суурилсан хариуцлагатай тогтолцоог бий 
болгохын төлөө  өмнөх амжилт, сайн туршлагаа бататгаж, хамтын ажиллагаа, хариуцлага, 
түншлэлийн зарчмаа шинэчлэн тодотгож, нийгмийн эерэг өөрчлөлтийг бий болгоход хувь 
нэмрээ оруулахыг зорьж буй иргэний нийгмийн байгууллагуудын хамтын санаачилга юм. 

Энэхүү санаачлагад нэгдэж буй иргэний нийгмийн байгууллагууд “Хөгжлийн төлөөх 
хариуцлага: иргэний нийгмийн санаачилга”-ын зарчмуудыг хүлээн зөвшөөрч, даган 
мөрдөж, түгээн дэлгэрүүлэхэд идэвхтэй түншлэн ажиллах болно.  

ҮНДСЭН ЗАРЧМУУД 

1. Хүний эрх, нийгмийн шударга ёсны төлөө ажиллана. Хүний эрхэд суурилсан 
хөгжлийн хандлагыг баримтлан, тогтолцооноос үүдсэн нийгмийн тэгш бус байдлын 
шалтгаан, хүчин зүйлсийг арилгах, бууруулахын төлөө хөгжлийн оролцогч бүх 
талуудтай түншлэн ажиллана.  

2. Бие даасан хараат бус байдлаар үйл ажиллагаагаа явуулна. Улс төр, эдийн засгийн 
ашиг, аливаа сонирхлоос ангид, бие даасан, хараат бус байдлаа хадгалж, нийтийн эрх 
ашгийг хамгаалан үйл ажиллагаагаа явуулна.  

3. Ил тод, нээлттэй байдал, хариуцлагын зарчмыг баримтлана. Мэдээллийг олон 
нийтэд нээлттэй, ойлгомжтой, хүртээмжтэй байдлаар хүргэж, ил тод, хариуцлагатай 
байдлаа нэмэгдүүлнэ. Өөрийн үнэлгээний үр дүнгээр тогтмол хөгжүүлэлт хийж,  үйл 
ажиллагааныхаа үр нөлөөг сайжруулна.  

4. Нийгмийн эерэг өөрчлөлтийн төлөөх үйл ажиллагаагаа эрчимжүүлнэ. Сайн 
засаглал, тогтвортой хөгжлийн асуудлыг шийдвэрлэхэд чиглэсэн эрхэм зорилгоо 
хэрэгжүүлэхдээ шударга, хүртээмжтэй, тэгш байдлыг эрхэмлэж, нийгмийн эерэг 
өөрчлөлтийг бий болгоход хувь нэмрээ оруулна. 

5. Утга учиртай, бодит оролцоог дэмжинэ. Зөвшилцөл бүхий оролцоот нийгмийн төлөө 
шийдвэр гаргах үйл явцад нийгмийн бүлгүүдийн дуу хоолойг хүргэж, иргэний 
нийгмийн утга учиртай, бодит оролцоог бэхжүүлж, хөгжлөөс үр шим хүртэх, хөгжих 
эрхээ хамгаална.  

6. Түншлэл ба хамтын ажиллагааг дэмжиж, үр дүнтэй харилцаа холбоог хөгжүүлнэ. 
Иргэний нийгэм,  төрийн болон хувийн хэвшил, хэвлэл мэдээллийн байгууллагуудтай 
хамтын ажиллагаа, түншлэлийг бэхжүүлж, сайн туршлага, мэдлэг, мэдээллээ хуваалцаж, 
харилцан суралцаж, хамтран ажиллана.  

7. Байгаль орчныг хамгаалах, тогтвортой хөгжлийг дэмжихэд хувь нэмрээ оруулна. 
Байгаль орчныг хамгаалах уур амьсгалын өөрчлөлтийн нөлөөллийг сааруулах, 
тогтвортой хөгжлийг дэмжих үйл ажиллагаанд идэвхи санаачилгатай оролцож, байгал 
орчны шударга ёсыг шаардана.  

8. Үр дүнтэй бодлогын нөлөөллийг хэрэгжүүлнэ. Хүний эрх, эрх чөлөөг ханган 
баталгаажуулахад чиглэсэн тогтвортой ирээдүйн төлөөх бодлогын нөлөөллийг түншлэл, 
хамтын ажиллагаагаа, үр нөлөөтэй мэдээлэл харилцаагаар хэрэгжүүлнэ. Үүний тулд 
иргэдийн санал санаачилга, талуудын оролцоог идэвхижүүлэхийг эрмэлзэн ажиллана.  

9. Энхтайван аюулгүй байдлын төлөөх хүчин чармайлтыг дэмжинэ. Хүний эрхийг 
хамгаалах, хүчирхийлэл, хямрал, мөргөлдөөнөөс урьдчилан сэргийлэх иргэдийн амар 
тайван, аюулгүй байдлын төлөө хөгжлийн оролцогч талуудын хүчин чармайлтыг 
дэмжиж, даян дэлхийн энх тайвны бодлого, эв санааны хөдөлгөөнд хувь нэмрээ 
оруулна. 

ЭНЭХҮҮ САНААЧИЛГЫН БАРИМТ БИЧГЭЭ ХАМТРАН ХЭЛЭЛЦЭЖ, ЗАСАН 
САЙЖРУУЛЖ, ХӨГЖҮҮЛЭН БАТАЛГААЖУУЛЖ, ТҮГЭЭН ДЭЛГЭРҮҮЛЭХЭД 

ТҮНШЛЭН АЖИЛЛАНА. 

ХЭРЭГЖҮҮЛЭХ УДИРДАМЖ 
 

ЗАРЧИМ 1: ХҮНИЙ ЭРХ, НИЙГМИЙН ШУДАРГА ЁСНЫ ТӨЛӨӨ 
АЖИЛЛАНА  
Хүний эрхэд суурилсан хөгжлийн хандлагыг баримтлан, тогтолцооноос 
үүдсэн нийгмийн тэгш бус байдлын шалтгаан, хүчин зүйлсийг арилгах, 
бууруулахын төлөө хөгжлийн оролцогч бүх талтай түншлэн ажиллана.  
Иргэний нийгмийн байгууллагууд нь төрийн байгууллагуудын үйл ажиллагаанд хяналт 
тавьж, иргэний оролцоог идэвхжүүж, олон нийтийн дуу хоолойг хүргэдэг хүний  эрхийг 
хангах механизмын нэн чухал хэсэг билээ. 

Энэхүү зарчмыг хэрэгжүүлэхдээ бүхий л бодлого үйл ажиллагаагаа олон улсын хүний 
эрхийн зарчим, Монгол Улсын хууль тогтоомжтой нийцүүлж, ялгаварлан гадуурхалтаас 
ангид байж, хүний эрхийн зөрчлийг илрүүлэх, хянах, засч залруулах арга хэмжээнд 
бүтээлчээр оролцоно.  

Үүний тулд олон нийтийн оролцоог дэмжих дараах арга хэмжээг хэрэгжүүлнэ: 
● Иргэдийн оролцоог хангасан санаачилга өрнүүлэх; 
● Бодлого боловсруулах үйл явцад иргэдийн оролцоог дэмжих, олон нийтийн дуу 

хоолойг хүргэх тогтмол хөтөлдөг платформуудтай байх; 
● Иргэдийг эрх, үүргээ мэдэх, хамгаалах чадварт сургах, мэдээлэл өгөх, соён гэгээрүүлэх 

хөтөлбөр, сургалт арга хэмжээг зохион байгуулах. 

Дээрх арга хэмжээг хэрэгжүүлэхдээ төрийн болон хувийн хэвшлийн, хэвлэл мэдээллийн олон 
улсын байгууллагуудтай түншлэл, хамтын ажиллагааг хөгжүүлнэ. Нийгмийн бүлгүүдийн 
эрхийг хамгаалах чиглэлээр орон нутгийн иргэд, бусад төрийн бус байгууллагуудтай түншлэн 
ажиллаж, хамтын ажиллагааг бэхжүүлэхийг эрмэлзэнэ.  
Ялгавардагдсан, алслагдсан, эмзэг бүлгийн болон эрх нь зөрчигдсөн бусад иргэдийн бүлгийн 
эрх ашгийг хамгаалах, зөрчигдсөн эрхийг сэргээх, хүний эрх зөрчигдөхөөс урьдчилан 
сэргийлэх, иргэдийн дуу хоолойг сонсох, хүний эрхийн мэдлэг ойлголтыг нэмэгдүүлэх 
чиглэлд санаачлагатай ажиллана. 

Хүний эрхийн зөрчлийг илрүүлэх, мэдээлэх, таслан зогсооход идэвхтэй оролцож, эрх 
мэдлийн төвлөрөл, хэт давамгайлал, авлигын эсрэг дуу хоолойгоо хүргэх, эрх зүйн орчныг 
сайжруулахад саналаа тусгах зэрэг арга хэмжээг хэрэгжүүлнэ. Хүний эрх, нийгмийн шударга 
ёсыг хамгаалах үйлсэд бодитой хувь нэмэр оруулна. 

ЗАРЧИМ 2: БИЕ ДААСАН ХАРААТ БУС БАЙДЛААР ҮЙЛ 
АЖИЛЛАГААГАА ЯВУУЛНА  
Улс төр, эдийн засгийн аливаа ашиг сонирхлоос ангид, бие даасан, хараат 
бус байдлаа хадгалж, нийтийн эрх ашгийг хамгаалан үйл ажиллагаагаа 
явуулна.  
Дараах арга замуудаар иргэний нийгмийн байгууллагууд бие даасан, хараат бус байдлаа 
хадгалж, нийгэмд бодит хувь нэмэр оруулна.   

Санхүүгийн хараат бус байдлыг хангах: Олон эх үүсвэрээс санхүүжилт татах 
(гишүүнчлэлийн татвар, хандив, төсөл хөтөлбөр, дүрэмд нийцсэн үйл ажиллагаанаас олсон 
орлого, улсын төсөв гэх мэт) нэг эх сурвалжаас хэт хараат байхаас зайлсхийж, санхүүгийн 
ил тод, нээлттэй байдлыг хангаж ажиллана. 

Бодлого, үйл ажиллагааны бие даасан байдлыг хадгалах: Улс төрийн аль нэг нам, 
бизнесийн бүлэглэлийн нөлөөнд автахгүй байж, эрх баригчдаас хараат бус эгэх 
хариуцлагын зарчмыг баримтлан, нийгмийн бодит шаардлагад нийцсэн үйл ажиллагаа 
явуулна. 

Хуулийн хүрээнд үйл ажиллагаа явуулах: Монгол Улсын Үндсэн хууль, холбогдох 
хуулиудыг мөрдөн ажиллаж, хууль ёсны эрхээ хамгаалах, хууль эрх зүйн шинэчлэл, иргэний 
нийгмийн эрх зүйн орчныг сайжруулахад хувь нэмэр оруулна. 

ЗАРЧИМ 3: ИЛ ТОД, НЭЭЛТТЭЙ БАЙДАЛ, ХАРИУЦЛАГЫН ЗАРЧМЫГ 
БАРИМТАЛНА 
Мэдээллийг олон нийтэд нээлттэй, ойлгомжтой, хүртээмжтэй байдлаар хүргэж, 
ил тод, хариуцлагатай байдлаа нэмэгдүүлнэ. “Өөрийн үнэлгээ”-ний үр дүнгээр 
тогтмол хөгжүүлэлт хийж,  үйл ажиллагааныхаа үр нөлөөг сайжруулна.  
Ил тод байдал гэдэг нь мэдээллийг олон нийтэд нээлттэй, ойлгомжтой, хүртээмжтэй байдлаар 
хүргэхийг хэлнэ. Иргэний нийгмийн байгууллагуудын үйл ажиллагаа, санхүүжилт, шийдвэр 
гаргалт нь ил тод байснаар иргэдийн итгэлийг олж авахад чухал ач холбогдолтой. Дараах арга 
замуудаар иргэний нийгмийн байгууллагууд ил тод, нээлттэй байдал, хариуцлагын зарчмыг 
баримтлана.  

Мэдээлэл нээлттэй, бодитой байх: Байгууллагын зорилго, үйл ажиллагааны төлөвлөгөө, төсвийн 
зарцуулалт, санхүүжилтийн эх үүсвэрийн талаар нээлттэй байлгах, мэдээ мэдээллийг цахим 
платформ болон бусад сувгуудыг ашиглан олон нийтэд хүргэнэ. Хүний эрх, нийгмийн шударга 
ёсны асуудлаар зөвхөн баримт нотолгоонд суурилсан, ойлгомжтой, үнэн зөв мэдээллийг түгээнэ. 

Үйл ажиллагааны тайлагнал: Байгууллагын үйл ажиллагаа, төсөл, хөтөлбөрийн үр дүнг 
гишүүд, олон нийтэд ил тод танилцуулна. 

Олон талт оролцоо: Шийдвэр гаргах үйл явцдаа талуудын  оролцоог хангаж, сонирхогч 
талуудын санал бодлыг тусгана.  

Хариуцлагатай байх: Байгууллага өөрийн үйл ажиллагаа, гаргасан шийдвэр, түүний үр дүнгээр 
олон нийтийн болон оролцогч талуудын өмнө хариуцлага хүлээж ажиллахыг эрмэлзэнэ. Монгол 
Улсын хууль тогтоомж болон ёс зүйн нийтлэг хэм хэмжээг сахиж, эгэх хариуцлагын зарчмыг 
баримтлан мөрдөх, үр дүнг хянах, үнэлэх дотоод механизмыг бий болгох замаар хариуцлагатай 
байдлыг хангаж ажиллана. Төслийн болон үйл ажиллагааны үр нөлөөг тогтмол үнэлж, дүгнэлт 
гаргаж, өөрийн үнэлгээгээр баталгаажуулна. 

Өөрийн үнэлгээ1 нь байгууллагын үйл ажиллагаа, засаглал, үр нөлөөг бодитоор хэмжиж, 
сайжруулах боломж олгодог чухал арга хэрэгсэл юм. Иргэний нийгмийн байгууллагууд өөрийн 
үнэлгээний үр дүнг ашиглан тогтмол хөгжүүлэлт хийх нь үйл ажиллагааныхаа үр нөлөөг 
сайжруулах, ил тод, хариуцлагатай байдлаа нэмэгдүүлэх, олон нийтийн итгэлийг бэхжүүлэхэд 
чухал ач холбогдолтой. Мөн байгууллагын дотоод чадамжийг бэхжүүлж, стратегиа оновчтой 
тодорхойлон, өөрчлөгдөж буй нийгмийн хэрэгцээнд нийцүүлэн бодитой шийдэл гаргах 
боломжийг нэмэгдүүлнэ. 

Төрийн ил тод байдлыг шаардах, төр, хувийн хэвшил болон иргэдийн оролцоотойгоор 
нийгмийн эгэх хариуцлагыг бэхжүүлэхэд чиглэсэн иргэний нийгмийн үйл ажиллагаа нь 
хариуцлагатай байдлын хамгийн том илэрхийлэл юм. Үүний тулд ил тод байдал, хариуцлагын 
зарчмыг түгээн дэлгэрүүлэх, сургалт, соён гэгээрүүлэх арга хэмжээ зохион байгуулах, иргэдийн 
хяналтын механизмыг бий болгох зэргээр ажиллах боломжтой.  

1Өөрийн үнэлгээ хийхдээ ашиглаж болох олон төрлийн арга хэрэгсэл, загварчлал байдаг. Тухайлбал, Organizational 
Capacity Assessment Tool (OCAT), CIVICUS - Civil Society Index (CSI), GAIN (Governance and Accountability 
Improvement Needs) Assessment, The Core Humanitarian Standard (CHS) Self-Assessment, Participatory Organizational 
Evaluation Tool (POET) 

ЗАРЧИМ 4: НИЙГМИЙН ЭЕРЭГ ӨӨРЧЛӨЛТИЙН ТӨЛӨӨХ ҮЙЛ 
АЖИЛЛАГААГ ЭРЧИМЖҮҮЛНЭ  
Сайн засаглал, тогтвортой хөгжилд чиглэсэн эрхэм зорилгоо 
хэрэгжүүлэхдээ шударга, хүртээмжтэй, тэгш байдлыг эрхэмлэж, нийгмийн 
эерэг өөрчлөлтийг бий болгоход хувь нэмрээ оруулна. 
Ил тод, хариуцлагатай засаглалыг дэмжих олон нийтийн оролцоог хангах нээлттэй санал 
санаачилгуудыг дэмжиж, засгийн газар, хувийн хэвшил, хэвлэл мэдээллийн байгууллагуудтай 
хамтын ажиллагааг бэхжүүлэн авлига, ашиг сонирхлын зөрчлөөс ангид байх зарчмыг үйл 
ажиллагаандаа мөрдөнө. 

Нийгмийн эерэг өөрчлөлтийн төлөө ИНБ-ууд дараах үйл ажиллагааг хэрэгжүүлнэ. 

Бодлогын түвшинд үр нөлөөлөх. Нийгмийн тогтвортой хөгжил, шударга ёс, тэгш байдлыг 
хангахын төлөөх үйл ажиллагаагаа улам эрчимжүүлж, бодлогын түвшинд үр нөлөөгөө 
нэмэгдүүлнэ. 

Шударга, хүртээмжтэй хөгжлийг дэмжих. Хөгжилд нийгмийн бүлгийн оролцоог дэмжих, 
шударга, хүртээмжтэй хөгжлийн бодлого боловсруулахад нөлөөлнө. 

Иргэдийн идэвхтэй оролцоог дэмжих. Олон нийтийг үнэн бодит мэдээллээр хангах, 
бодлогын судалгаа, нотолгоонд суурилсан санаачилгуудыг гаргах платформыг хөгжүүлэх, 
нийгмийн сайн сайхан байдал, хүртээмжтэй хөгжлийн төлөөх өөрийн  үйл ажиллагаагаараа 
нийгэмд эерэг нөлөө үзүүлэхийг эрмэлзэнэ. 

ЗАРЧИМ 5: УТГА УЧИРТАЙ, БОДИТ ОРОЛЦООГ ДЭМЖИНЭ  
Зөвшилцөл бүхий оролцоот нийгмийн төлөө шийдвэр гаргах үйл явцад 
нийгмийн бүлгүүдийн дуу хоолойг хүргэж, иргэний нийгмийн утга 
учиртай, бодит оролцоог бэхжүүлж, хөгжлөөс үр шим хүртэх, хөгжих эрхээ 
хамгаална.  
Утга учиртай оролцоо нь ардчилал, сайн засаглал, тогтвортой хөгжлийн үндсэн зарчим 
бөгөөд итгэлцэл, хамтын ажиллагааг нэмэгдүүлж, илүү үр дүнтэй шийдвэр гаргахад хувь 
нэмэр оруулдаг. Шийдвэрт нөлөө бүхий оролцохын тулд мэдээлэлтэй, тэгш, хүртээмжтэй, 
хариуцлагатай, ил тод, тогтвортой, бодит үр дүнтэй оролцох зэрэг утга учиртай оролцооны 
арга замуудыг хэрэгжүүлнэ.  
 
Бодит оролцоог хангахын тулд дараах арга хэмжээг авч хэрэгжүүлнэ: 

● Мэдээллийн ил тод байдал – Иргэд, олон нийтийн хүртээмжтэй, ойлгомжтой 
мэдээллээр хангах; 

● Оролцооны механизмыг бий болгох – Нийгмийн бүлгүүдийн саналыг тусгах зөвлөл, 
хэлэлцүүлэг, судалгаа ба оролцооны арга хэрэгслийг ашиглах; 

● Чадавхжуулалт – Иргэд, орон нутгийн байгууллагуудын мэдлэг, ур чадварыг 
нэмэгдүүлэх сургалт, хөгжлийн хөтөлбөр хэрэгжүүлэх. 

Эдгээр алхмаар иргэдийн бодит оролцоог нэмэгдүүлж, нийгмийн өөрчлөлтийг тогтвортой, үр 
дүнтэй хэрэгжүүлэх боломж бүрдэнэ. 

ЗАРЧИМ 6: ТҮНШЛЭЛ БА ХАМТЫН АЖИЛЛАГААГ ДЭМЖИЖ, ҮР 
ДҮНТЭЙ ХАРИЛЦАА ХОЛБООГ ХӨГЖҮҮЛНЭ  
Иргэний нийгэм,  төрийн болон хувийн хэвшил, хэвлэл мэдээллийн 
байгууллагуудтай хамтын ажиллагаа, түншлэлийг бэхжүүлж, сайн 
туршлага, мэдлэг, мэдээллээ хуваалцаж, харилцан суралцаж, хамтран 
ажиллана.  
Олон талт асуудлуудыг хамтран шийдвэрлэх, нөөцөө хуваалцах, харилцан ашигтай үр дүнд 
хүрэхийн тулд  итгэлцэл, ойлголцолд тулгуурлан шийдэлд хүрэх боломжийг ямагт 
эрэлхийлнэ. Олон нийтэд үйл ажиллагаагаа таниулах, санал хүсэлтийг хүлээн авахад 
харилцаа холбооны сувгийг үр ашигтай хэрэглэнэ.  

Түншүүдийн аль аль талд үр өгөөжтэй байх бодлого баримталж,  нээлттэй, ил тод, 
ойлгомжтой харилцааг эрхэмлэнэ. Үүний тулд: 

● Түншүүдийн хэрэгцээ, сонирхол, нөөцийг тодорхойлох; 
● Хамтын ажиллагааны тодорхой зорилго, хүлээлтийг тогтоох; 
● Түншлэлээ хөгжүүлэх богино болон урт хугацааны төлөвлөгөө гаргах; 
● Тогтмол уулзалт, зөвлөлдөх үйл явц зохион байгуулах; 
● Албан ёсны болон албан бус харилцааны сувгуудыг үр дүнтэй ашиглах; 
● Хэвлэл мэдээлэлтэй үр дүнтэй харилцах бодлого, төлөвлөгөөтэй байж хүний нөөц, 

тэдгээрийн чадавхийг нэмэгдүүлэх; 
● Цахим платформ, мэдээллийн сүлжээг хөгжүүлэх зэргээр харилцааны механизм бий 

болгоход талуудын анхаарлыг хандуулахыг чухалчилна. 

Түншлэлийг үр дүнтэй байлгах үүднээс хамтын ажиллагааны ахиц дэвшлийг тогтмол хянаж, 
харилцан суралцах,  ойлголцлыг нэмэгдүүлэх хүчин чармайлтыг дэмжин ажиллана. 

ЗАРЧИМ 7: БАЙГАЛЬ ОРЧНЫГ ХАМГААЛАХ, ТОГТВОРТОЙ 
ХӨГЖЛИЙГ ДЭМЖИХЭД ХУВЬ НЭМРЭЭ ОРУУЛНА  
Байгаль орчныг хамгаалах уур амьсгалын өөрчлөлтийн нөлөөллийг 
сааруулах, тогтвортой хөгжлийг дэмжих үйл ажиллагаанд идэвхи 
санаачилгатай оролцож, байгал орчны шударга ёсыг шаардана.  

 
Иргэний нийгмийн байгууллага (ИНБ)-ууд нь байгаль орчныг хамгаалах, тогтвортой 
хөгжлийг дэмжих үйл ажиллагаанд идэвхтэй оролцох үүрэгтэй. Энэ нь экологийн тэнцвэрт 
байдлыг хадгалах, байгалийн нөөцийг зохистой ашиглах, уур амьсгалын өөрчлөлтөд дасан 
зохицох, нийгмийн бүхий л түвшинд тогтвортой амьдралын хэв маягийг төлөвшүүлэхэд 
чиглэнэ. 

Нийтийн эрх ашгийн төлөө биологийн төрөл зүйлийг хамгаалах, хүрээлэн буй орчны 
тогтвортой байдлыг хангах, уур амьсгалын өөрчлөлтийн сөрөг нөлөөллийг бууруулах, 
эрсдэлт бүлгийн иргэдийн даван туулах чадавхийг бэхжүүлэх, тэдний  нийгэм, эдийн засгийн 
нөхцөл, амьдралын чанарыг сайжруулахад байгаль орчны шударга ёсыг шаардана.  
Үүний тулд иргэдийн идэвхтэй оролцоо, уламжлалт мэдлэг, санал санаачлагыг дэмжиж, 
төр-иргэний нийгэм, хэвлэл мэдээллийн харилцан ойлголцол, түншлэл, хамтын ажиллагааны 
гүүр болно.  

Энэ зарчмыг хэрэгжүүлэхдээ мэдээллийн ил тод байдал, оролцооны шударга ёс, 
хариуцлагатай хандлага, шинэлэг шийдэл, хамтын ажиллагааг эрхэмлэн ажиллах бөгөөд төр, 
хувийн хэвшил, олон нийтийн бүлгүүдтэй хамтран ажиллаж, бодлогын түвшинд нөлөөлөх 
замаар тогтвортой хөгжлийн зорилтуудыг хэрэгжүүлэхэд хувь нэмрээ оруулна. 

Ногоон эдийн засаг, хариуцлагатай бизнесийн санаачлагыг дэмжиж, өөрийн үйл 
ажиллагаандаа байгаль орчинд ээлтэй, тогтвортой хөгжлийг дэмжсэн шийдлүүдийг 
хэрэгжүүлэхийг эрхэмлэнэ. 

ЗАРЧИМ 8: БОДЛОГЫН НӨЛӨӨЛЛИЙГ ҮР ДҮНТЭЙ ХЭРЭГЖҮҮЛНЭ 
Хүний эрх, эрх чөлөөг ханган баталгаажуулахад чиглэсэн тогтвортой 
ирээдүйн төлөөх бодлогын нөлөөллийг түншлэл, хамтын ажиллагаагаа, үр 
нөлөөтэй мэдээлэл харилцаагаар хэрэгжүүлнэ. 
 
Хүний эрх, эрх чөлөөг ханган баталгаажуулахад чиглэсэн тогтвортой ирээдүйн төлөөх 
бодлогын нөлөөллийг хэрэгжүүлнэ. Бодлогын нөлөөллөө үр дүнд хүргэх үүднээс дараах арга 
хэмжээг хэрэгжүүлэхэд анхаарна. 

1. Аливаа мэдээллийг судалгаа, нотолгоонд суурилан боловсруулах; 

● Одоогийн бодлогын орчин, хууль эрх зүйн нөхцөл байдлыг судлах; 
● Хамгийн чухал асуудлуудыг тодорхойлж, бодлогын шийдэл санал болгох; 
● Өмнөх бодлого, хэрэгжүүлсэн үйл ажиллагааны үр дүнг үнэлэх; 

2. Оролцогч талуудыг татан оролцуулах; 
● Засгийн газрын байгууллагуудтай хамтын ажиллагаа өрнүүлэх; 
● Иргэний нийгмийн байгууллага, мэргэжлийн холбоод, судалгааны байгууллагуудтай 

хамтарч ажиллах; 
● Нийгмийн бүлгүүд, орон нутгийн иргэдийн дуу хоолойг бодлогын түвшинд хүргэх; 

3. Мэдээлэл, сурталчилгааны стратеги боловсруулах; 
● Олон нийтийн ойлголт, дэмжлэгийг нэмэгдүүлэх зорилготой кампанит ажил явуулах; 
● Нөлөөллийн үйл ажиллагаанд хэвлэл мэдээлэл, сошиал медиаг идэвхтэй ашиглаx; 
● Бодлогын ач холбогдлыг энгийн, ойлгомжтой байдлаар олон нийтэд хүргэх; 

4. Лобби, зөвлөмж хүргэх үйл ажиллагаа хэрэгжүүлэх; 

● Шийдвэр гаргагчдад албан ёсны бодлогын санал хүргүүлэх; 
● Парламент, засгийн газрын түвшинд хуулийн төсөл боловсруулах, өөрчлөлт оруулах 

санал тавих; 
● Нөлөөллийн уулзалт, зөвлөгөөн зохион байгуулах; 

5. Бодлогын нөлөөллийн үр дүнг хянах, үнэлэх 

● Бодлогын өөрчлөлт хэрхэн хэрэгжиж байгааг тогтмол хянах; 
● Үр дүнг хэмжих шалгуур үзүүлэлтүүдийг (хүчин төгөлдөр болсон бодлогын шийдвэр, 

олон нийтийн оролцооны түвшин, бодлогын хэрэгжилтийн түвшин) боловсруулах; 
● Цаашид сайжруулах шаардлагатай асуудлыг тодорхойлох 

ЗАРЧИМ 9: ЭНХТАЙВАН АЮУЛГҮЙ БАЙДЛЫН ТӨЛӨӨХ ХҮЧИН 
ЧАРМАЙЛТЫГ ДЭМЖИНЭ 
Хүний эрхийг хамгаалах, хүчирхийлэл, хямрал, мөргөлдөөнөөс урьдчилан 
сэргийлэх иргэдийн амар тайван, аюулгүй байдлын төлөө хөгжлийн 
оролцогч талуудын хүчин чармайлтыг дэмжиж, даян дэлхийн энх тайвны 
бодлого, эв санааны хөдөлгөөнд хувь нэмрээ оруулна. 
Хүний эрхийг хамгаалах, хүчирхийлэл, хямрал, мөргөлдөөнөөс урьдчилан сэргийлэх иргэдийн 
амар тайван, аюулгүй байдлын төлөө хөгжлийн оролцогч талуудын хүчин чармайлтыг дэмжиж 
ажиллана. Үүний тулд: 

Төр, хувийн хэвшил, хэвлэл мэдээлэл, олон нийт, иргэний нийгмийн байгууллагуудын хамтын 
оролцоог хангахад гол анхаарлаа чиглүүлнэ. 
Аливаа маргаан, зөрчлийг энхийн замаар шийдвэрлэхийг эрмэлзэж, яриа хэлэлцээ, зуучлалын 
арга хэрэгслийг ашиглана. 

Энхтайваны боловсролыг түгээн дэлгэрүүлэх, олон нийтийн ойлголтыг нэмэгдүүлэх соён 
гэгээрүүлэх арга хэмжээг хэрэгжүүлэхэд хувь нэмрээ оруулна. 

Хэрэгжүүлэх алхмууд: 
1. Бодлого, хууль эрх зүйн орчныг бэхжүүлэх дараах үйл ажиллагаанд оролцох 

● Энхтайван, аюулгүй байдлыг дэмжих бодлого, стратеги боловсруулах; 
● Гэмт хэрэг, хүчирхийллээс урьдчилан сэргийлэх хууль эрх зүйн орчныг сайжруулах; 
● Иргэдийн оролцоотой аюулгүй байдлын хяналт бий болгох. 

2. Олон нийтийн оролцоог нэмэгдүүлэхэд дараах байдлаар ажиллана 
● Энхтайвны боловсрол, сургалт, кампанит ажил өрнүүлэх; 
● Залуучууд, эмэгтэйчүүдийн оролцоог дэмжих, идэвхжүүлэх. 

3. Гамшгийн эрсдэлийг бууруулах, хүний аюулгүй байдлыг хангах дараах үйл 
ажиллагаанд оролцоно 

● Эрсдэлээс хамгаалах төлөвлөгөө боловсруулах үйл явц; 
● Онцгой байдлын үед олон нийтийг хамгаалах арга хэмжээ; 
● Хотын төлөвлөлт, дэд бүтцийг аюулгүй байдлыг хангах байдлаар хөгжүүлэх. 

4. Үндэсний болон олон улсын хамтын ажиллагааг өргөжүүлэх 
● Энхтайван, аюулгүй байдлын чиглэлээр олон улсын байгууллагуудтай хамтран 

ажиллах; 
● НҮБ, Олон улсын хөгжлийн агентлагуудын санал санаачилгуудыг дэмжих, төслүүдийг 

хэрэгжүүлэх. 

5. Мэдээлэл, технологи ашиглах 
● Олон нийтийн аюулгүй байдлыг хангах ухаалаг технологийг нэвтрүүлэх санал 

санаачилга, шаардлагыг холбогдох талуудад хүргэх, хамтран ажиллах; 
● Иргэдэд аюулгүй байдлын мэдээ, мэдээлэл хүргэх; 
● Кибер аюулгүй байдлыг сайжруулах, цахим гэмт хэргээс сэргийлэх арга хэмжээнд 

оролцох, хяналт тавих. 

ХАВСРАЛТ 

 
Иргэний нийгмийн байгууллагууд өөрийн үнэлгээг хэрхэн хийх вэ? 
Өөрийн үнэлгээ нь байгууллагын үйл ажиллагаа, засаглал, үр нөлөөг бодитоор хэмжиж, 
сайжруулах боломж олгодог чухал арга хэрэгсэл юм. Үүнийг дараах үе шаттайгаар хийж 
болно.  

1. Зорилго, шалгуур тогтоох 
o Үнэлгээний зорилгыг тодорхойлох (жишээ нь, ил тод байдал, санхүүгийн 

менежмент, бодлогын нөлөөлөл гэх мэт). 
o Гол үнэлгээний шалгуурыг тогтоох (ажлын бүтээмж, засаглал, санхүүгийн 

тогтвортой байдал, хамтын ажиллагаа). 
2. Мэдээлэл цуглуулах 

o Дотоод тайлан, санхүүгийн баримт бичгүүдийг хянах. 
o Гишүүд, хамтран ажиллагч байгууллагууд, олон нийтээс санал авах. 
o Судалгаа, ярилцлага, асуулга ашиглах. 

3. Шинжилгээ хийх 
o Өмнөх үнэлгээний үр дүнтэй харьцуулах. 
o Сул болон давуу талуудыг тодорхойлох. 
o Сайжруулах шаардлагатай талбаруудыг тодорхойлох. 

4. Үйл ажиллагааны төлөвлөгөө боловсруулах 
o Илэрсэн дутагдлыг хэрхэн сайжруулах талаар бодлого, арга хэмжээ 

боловсруулах. 
o Сургалт, хөгжүүлэлтийн хэрэгцээг тодорхойлох. 
o Шаардлагатай тохиолдолд байгууллагын бүтэц, дүрэм журамд өөрчлөлт 

оруулах. 
5. Хяналт, үнэлгээний тогтолцоо бий болгох 

o Үнэлгээний тогтолцоог тогтмол хэрэгжүүлэх. 
o Үйл ажиллагааныхаа үр дүнг хэмжих үзүүлэлтүүдийг тогтоож, тодорхой 

хугацаанд дахин үнэлгээ хийх. 
o Олон нийтийн өмнө тайлагнах ил тод байдлыг хангах. 

Энэхүү өөрийн үнэлгээний процесс нь байгууллагын тогтвортой байдал, үр нөлөөг 
нэмэгдүүлэхийн зэрэгцээ иргэд, санхүүжүүлэгчид, түнш байгууллагуудын итгэлийг бататгах 
чухал ач холбогдолтой. 

